
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

খোক্কসের সেনাপতি নিদালি ছড়ায়

নিরন্ন ভারতে, ঘৃণায়-বিদ্বেষে

ক্ষুধাকে ভোলাতে অন্ন রাম, অন্নই রহিম

আর কত অন্ধকার চাই? অন্ধ, জাগো

অন্নের বন্দনা করো



কোন্ পথে শাক্যমুনি গিয়েছেন মহানিষ্ক্রমণে? কোন্ পথে

আত্মদীপ সারিপুত্র, লালন ফকির? শ্রীজ্ঞান অতীশ

আর পণ্ডিত রাহুল কোন্ পথে আলো জ্বেলে মানুষের সীমা

আরো বহুদূর বাড়িয়ে গেছেন? তবে এই কৃষ্ণপক্ষ কেন

নালন্দার দেশে? কেন এই হনন-রৌরব?

এখনো তো কবি অনাঘ্রাত ফুল খুঁজে পান পাথরে-মরুতে

এখনো তো জীবনের মথিত গোপন থেকে

জেগে ওঠে ভালবাসা, ভোরের ওঙ্কার।

সেই পথ তবে কোথায় হারাল গভীর গভীরতর এই অন্ধকারে?

কেন বা হারাল? কেন বন্ধু

ভুলেছে বন্ধুতা, সেঁকো বিষ তুলে দিচ্ছে কেন চুম্বনের ছলে?

পথ-ভোলা এই কৃষ্ণপক্ষে কোথায় নেমেছে, প্রীতিহীন?



জাগো সাত ভাই চম্পা, জাগো রে কিরণমালা

জাগো যৌথ উষ্ণতার স্বপ্নে, নতুন নির্মাণে জাগো

প্রতিটি অঘ্রান হোক নবান্নের

বর্ণমালা শিখে নিক শাকম্ভরী গান

যদি জাগো, অঙ্কুরিত হবে প্রাণের পিপাসা।

আর স্বপ্নের আকাশ

যদি জাগো, বিচ্ছেদের বারমাস্যা থেকে সরে যাবে

ছায়া, আলোর সংকেতে

ঝড় ও আকাশ থেকে ভাষা নিয়ে জাগো

মৃত্যু ও আগুন থেকে জাগো, নতুন প্রতীক



ক্ষয় কী প্রকৃত সত্য? ক্ষয় কী আকাশ?

মেঘে-মেঘে ক্ষয়ের বীজাণু ঝরে পড়ে?

ঘাসে ক্ষয়ে, ফুলে ক্ষয়, ভ্রূণেও কী ক্ষয়ের সংকেত?

ঘৃণা কী একান্ত সত্য? ক্ষয় নেই শুধুই হিংসার?

কথা বলো সাত ভাই চম্পা, অঙ্কুরিত হোক প্রাণ

শস্যের ফাল্গুন, কথা বললা, আলোর বিন্যাসে

এই চূর্ণ সময়ের ঘোর থেকে জাগাও জিজ্ঞাসা

